Sveigjanleiki námsloka grunnskóla-.breyting á fyrirkomulagi og framkvæmd samræmdra lokaprófa í 10. bekk.
Þann 11 mars síðastliðinn undirritaði menntamálaráðherra reglugerð um breytingu á reglugerð nr. 414/2000 um fyrirkomulag og framkvæmd samræmdra lokaprófa í 10. bekk í grunnskólum.  Breytingin tekur til 2. gr. reglugerðarinnar sem orðast nú svo: 

“Nemendum í 10. bekk grunnskóla skal gefast kostur á að þreyta samræmd próf í allt að sex námsgreinum sem menntamálaráðherra ákveður. Þeir nemendur í 8. og 9. bekk, sem að mati skólastjóra og umsjónarkennara, hafa staðist þær kröfur sem gerðar eru samkvæmt aðalnámskrá við lok grunnskóla í einstökum námsgreinum, geta, með samþykki forsjáraðila, valið að þreyta samræmd lokapróf í þeim námsgreinum.  Nemanda er heimilt að endurtaka samræmt lokapróf einu sinni. Velji nemandi að endurtaka próf skal síðari einkunnin gilda.”

Í janúar sl. fóru Heimili og skóli – landssamtök foreldra þess á leit við menntamálaráðuneytið að ofangreindar breytingar yrðu gerðar.  Forsaga málsins er sú að um nokkurra ára skeið hefur hluti nemenda í grunnskóla stundað nám á svokölluðum hrað- eða flugferðum. Ákveðinn fjöldi þessara nemenda hefur forsendur til þess að taka samræmd próf í einhverjum fögum í lok 8. eða 9. bekkjar. Sá galli var hins vegar á gjöf Njarðar að nemendur þurftu að ákveða hvort prófið ætti að gilda áður en þeir tóku prófið. Ef þeir ákváðu að láta það ekki gilda var ekki hægt að breyta þeirri ákvörðun jafnvel þótt þeir næðu ágætiseinkunn á prófinu. Þeir nemendur sem kusu hins vegar að láta prófið gilda en gekk af einhverjum ástæðum illa í viðkomandi prófi fengu ekki tækifæri til þess að endurtaka prófið að ári.  Heimili og skóli taldi óeðlilegt að þeir nemendur sem treystu sér til að taka samræmd próf við lok 8. eða 9. bekkjar mættu ekki taka prófin aftur að ári ef þeir vildu bæta árangur sinn. Þessi takmörkun var ekki í samræmi við reglur í framhaldsskólum og háskólum þar sem nemendur eiga kost á að þreyta endurtektarpróf og fellur þá fyrra prófið úr gildi. 
Það er því óhætt að segja að ofangreind breyting á reglugerð um samræmd próf auki raunverulegan sveigjanleika gagnvart nemendum á þessu skólastigi.  Það er von foreldra að breytingin verði til  þess að fleiri nemendur í  8. eða 9. bekk sjái það sem raunverulegan kost að taka einhver samræmd próf fyrr á námsferlinum.  Sú ákvörðun auðveldar þeim síðan að taka fjölbrautaráfanga samhliða öðru námi í 10. bekk sem aftur flýtir fyrir og auðveldar þeim námið þegar þeir koma í framhaldsskóla.  

Menntamálaráðherra á þakkir skyldar fyrir skjót viðbrögð við þessari málaleitan samtaka foreldra í landinu.  Foreldrar finna að á þá er hlustað.

